
342. Guta Saga. Kap. 4, 5.





kristna ok husfroyu sina, barn sin ok hiskiep sinn allan, ok
gierþi kirkiu i garþi sinum, þar nu kallar Stainkirkiu.  Han war
fyrsti kirkia a landi uppi i norþasta þriþiungi.

Siþan Gutar sagu kristna manna siþi, þa lyþu þair guþs
buþi ok lerþra manna kennu; toku þa almennilika wiþr
kristindomi miþ sielfs-wilia sinum, utan þwang, so et engin þwang
þaim til kristnur.  Siþan en menn orþu almennilika kristnir, þa
gierþis kirkia annur a landi i Atlinga-bo; han war fyrsti i
miþal-þriþiungi.  Siþan war þriþi garr a landi i Farþhaim i sunnarsta
þriþiungi.  Af þaim briskaþus kirkiur allar i Gutlandi, þy et
menn gierþu sir kirkiur at mairu maki.


5 Kap.

Fyrr en Gutland toki steþilika wiþr nekrum biskupi, þa
qwamu biskupar til Gutlands, pilagrimar til helga lands
Ierusalem, ok þeþan haim foru.  Þann tima war wegr oystra um
Ryþsaland ok Grikland [at] fara til Ierusalem.  Þair wigþu fyrst
kirkiur ok kirkiugarþa, miþ byn þaira, sum giera litu kirkiur.

Siþan en Gutar wendus wiþr kristindom, þa sentu þair
sendibuþa til hoygsta biskups i Leonkopungi, þy et hann war
þaim nestr, so at miþ steddum ret qwami hann til Gutlands
[at] þann raiþskiep giera miþ þaim forskielum, at biskupr wildi
kuma af Leonkopungi þriþia hwert ar til Gutlands miþ tolf
mannum sinum, sum hanum skuldin fylgia um land allt miþ
bonda hestum, so mangum ok ai flairum.  So a biskupr um
Gutland fara til kirkiu-wigsla ok gingierþa sinna, [ok] taka þry
borþ ok ai maira at kirkiu-wigsl hweri, miþ þrim markum; at
alteris-wigsl att borþ miþ tolf oyrum, en alteri ainsamt skal
wigias; þa en baþi iru o-wigþ, alteri ok kirkia saman; þa skulu
baþi wigias firi þry borþ ok þriar markr penninga.  Af presti
andrum hwerium a biskupr gingierþ taka um ([1]tilqwemd sina,
þry borþ ok ai maira.  Af andrum hwerium presti, sum ai gierþi
gingierþ a þy ari, taki biskupr af hwerium laun so sum kirkiur
iru til-skuraþar.  Þair sum ai gingierþ gierþu at þy bragþi, þair
skulu gingierþ giera, þegar biskupr kumbr atr at þriþia ari; en
hinir aigu loysa, sum fyrra bragþi gingierþ gierþu.

Kunna dailur warþa, sum biskupr a dyma, þaar skulu lendas
i sama þriþiungi, [þy][2] et þair menn wita mest af sannundum,
sum þar nest boa.  Warþr ai þar þaun daila lent, þa skal han
skiautas til aldra manna samtalan, ok ai af þriþiungi i annan.
Kunnu hetningar eþa dailu-mal warþa, sum biskupi til-hoyra at
retta, þa a hier biþa biskups-qwemdar, ok ai yfir fara, utan þwang


	↑ Schlyt., A. tilqwemda siþ.

	↑ Schlyt.

